
Испитување на условите за биосинтеза на пектинолитички ензими со габата Aspergillus sp. MK-15 врз пресувана јаболкова пулпа

ИЗВАДОК
Целта и задачите на оваа магистерска работа е изолирање на чиста култура на микроорганизам од родот Aspergillus кој е добар продуцент на пектинолитички ензими и проучување на условите за ефикасна биосинтеза при субмерзна ферментација, во лабораториски услови. Како индуктор на ензими и главен извор на јаглерод е користена пресувана јаболкова пулпа (остаток по пресување на јаболка).
Во трудот е испитувано влијанието на концентрацијата на индукторот, влијанието на различни извори на азот, староста, количеството и видот на посевниот материјал, влијанието на различни додатоци на подлогата и на други фактори кои влијаат врз биосинтетската активност на габата.
Од испитуваните неоргански извори на азот, најголемо влијание врз биосинтезата на ензими има (NH4)2HPO4, додека останатите покажаа далеку послаби резултати.

Додатоците како пченкарно брашно и млечна сурутка мошне стимулативно делуваат врз биосинтезата. Додатоци како квасочен екстракт, пченкарен екстракт, екстракт од сладни клици и автолизат од мицелиум на A. niger се слаби стимулатори а некои од нив ја инхибираат ензимската синтеза.

Со сите претходни испитувања се дојде до оптимален состав на хранливата подлога со пресувана јаболкова пулпа и останатите додатоци за максимална биосинтеза на пектинолитички ензими.

Клучни зборови: габа Aspergillus sp. MK-15, пресувана јаболкова пилпа, оптимизација на хранливата подлога.

Заклучоци на магистерскиот труд: 

“Испитување на условите за биосинтеза на пектинолитички ензими со габата Aspergillus sp. MK-15 врз пресувана јаболкова пулпа”

дипл.инг.техн. Киро Мојсов 
Од истражувањата што ги направивме со овој магистерски труд можеме да ги изведеме следниве заклучоци: 
1. Биосинтезата на пектинолитички ензими со габи од родот Aspergillus е далеку поинтензивна на подлога со 1% јаболкова пулпа, отколку на синтетска подлога по Чапек со 2% пектин, 2% лактоза и 0.7%  (NH4)2HPO4.
2. Биосинтезата на пектинолитички ензими со габата  Aspergillus sp. MK-15 врз подлога со 1% јаболкова пулпа е најинтензивна при pH почетно на подлогата од 4. Поголеми pH почетни на подлогата (pH=5 и 6) ја успоруваат биосинтезата на ензими.
3. Биосинтезата на пектинолитички ензими е најинтензивна во подлога со 1% јаболкова пулпа. Поголеми концентрации на јаболкова пулпа (2 и 3%) ја успоруваат биосинтезата такашто културата по четвртиот ден од ферментацијата, останува матна и тешко се филтрира.
4. Од испитуваните извори на неоргански азот, најдобри резултати се постигнати со додаток на (NH4)2HPO4. Со зголемување концентрацијата на (NH4)2HPO4 во подлогата од 0 до 0.8%, вкупната пектинолитичка активност во филтратите се зголемува од 2.67 на 32,74 И.Е./мл, т.е. за 12.3 пати, а протеините во талогот се зголемуваат од 4.67 на 7.00%, т.е. за 50%. Со зфолемување концентрацијата на (NH4)2HPO4 од 0.8 до 1.4%, доаѓа до мало опаѓање на вкупната пектинолитичка активност на 29.65 И.Е./мл, т.е. опаѓање за 10%, а протеините во талогот се зголемуваат на 8.39%, т.е. за 20%.
5. Додатоците како пченкарно брашно и сува млечна сурутка мошне стимулативно делуваат врз биосинтезата на ензими. Со додаток на 0.5% пченкарно брашно односно сува млечна сурутка кон подлогата, вкупната пектинолитичка активност (ПкАк) се зголемува од 21.05% И.Е./мл (за контролниот опит) соодветно на 30.52 односно 34.38 И.Е./мл, т.е. за 45% односно 63%. Додатоците како квасочен екстракт, пченкарен екстракт, екстракт од сладни клици и автолизат од мицелиум на Aspergillus niger се слаби стимулатори а некои од нив ја инхибираат ензимската синтеза.
6. Максимална биосинтеза на пектинолитички ензими се постигнува со инокулирање на подлогата со количество на инокулум од 2-3 мл/100 мл подлога (суспензија на спори со 2.3×106 спори/мл со 4 дена старост на спорите).
7. Растот на габата е максимален третиот ден, додека максимална пектинолитичка активност во филтратите се постигнува четвртиот ден од ферментацијата. Растот на габата е најинтензивен кога подлогата се инокулира со мицелиум. Видот на посевниот материјал (спори или мицелиум) нема големо влијание врз динамиката на вкупната пектинолитичка активност и полиметилгалактуроназната активност освен кај пектинестеразната активност која е значително поголема (за 110%) кога подлогата се инокулира со спори.

8. Најпогоден состав на хранлива подлога со пресувана јаболкова пулпа за биосинтеза на пектинолитички ензими кај габата Aspergillus sp. MK-15 е следниот, %(теж/вол): пресувана јаболкова пулпа - 1%; пченкарно брашно - 0.5%; (NH4)2HPO4 - 0.8%; KH2PO4 – 0.1%; MgSO4×7H2O - 0.05%; и KCl – 0.05%.

